
Omagi al maestro da las figuras teatralas
DA ANDREA L. RASSEL

■ Strusch insatgi che n’avess betg en-
tupà en sia carriera da scola ina da las
figuras teatralas da Friedrich Dürren-
matt. La doctoressa cun la goba Mathil-
de von Zahnd, che dat canorta tant a fi-
sichers d’atom sco ad agents da l’ost e dal
vest en sia clinica privata, l’imperatur
Romolus ch’instruescha ses servitur
Achilles davart la qualitad dal bun latin
e sa concentrescha sin l’allevament da gi-
aglignas e natiralmain la milliardara ex-
centrica Claire Zachanassian che turna
en sia vischnanca pintga, trista per sa vin-
ditgar – tut questas figuras èn sco stgal-
pradas en noss tscharvès e sa fan sentir
anc uss da temp en temp en lur dimen-
siun extravaganta e monstrusa.

Oz avant 20 onns è Friedrich Dürren-
matt mort d’in infarct dal cor a Neuchâ-
tel. Quai è pli che raschun avunda per
commemorar il grond autur da la Svizra
en il ventgavel tschientaner. En il temp
suenter la Segunda guerra mundiala exi-
stiva en il mund dal teater tudestg in
tschert vacuum, i mancavan ils auturs
novs ed energetics. Ensemen cun Max
Frisch ha Friedrich Dürrenmatt con-
quistà il mund dal teater global. Ils dus
auturs svizzers èn vegnids cumbinads da
la critica mediala sco pèr da discurs, mal-
grà ch’els eran extremamain differents.
Frisch, diesch onns pli vegl, era forsa
l’observatur pli prezis, ma Dürrenmatt
probabel pli efficazi en sias postulaziuns
provotgantas.

En in’intervista ha Dürrenmatt ma-
negià ch’el saja in da la vischnanca e betg
in da la citad. Tuttina è el stà ina figura
plitost a l’ur en si’uffanza a Konolfingen,
nua che ses bab era preditgant. Si’entira
vita ha l’autur cumbattà las reglas stre-

tgas digl protestantissem champester; en
il cumbat ha el tramiss sias figuras gar-
gantuas, monstrusas ed apocalipticas.
Ses tocs eran ed èn uschè ferms che be ses
emprim teater «Es steht geschrieben» ha
creà ils 1947 in tal scandal tar sia premie-
ra al «Schauspielhaus» da Turitg che
questa chasa venerabla ha per onns a la
lunga betg ristgà d’inscenar in auter toc
da l’autur bernais.

A Neuchâtel, en la chasa nua che
Friedrich Dürrenmatt abitava e luvrava
sa chatta ozendi il Centre Dürrenmatt,

in museum deditgà a l’ovra litterara ed
artistica da Dürrenmatt. Questa institu-
ziun festivescha quest e l’onn che vegn il
giubileum da 10 onns. Occurrenzas ed
exposiziuns dattan perditga da la forza
creativa enorma da l’autur e pictur Dür-
renmatt. Tgi che less emprender d’enco-
nuscher meglier la patria da Tullius Ro-
tundus, da Florestan Mississippi, da To-
by, Roby, Koby, Loby e da blers auters,
duess en mintga cas far il viadi a Neuchâ-
tel e sa laschar fascinar dal mund fanta-
stic da noss grond autur svizzer.

Oz avant 20
onns è Fried-
rich Dürren-
matt mort.

Editura Südostschweiz
presenta treis cudischs

■ (mc) Questa sera presenta la casa edi-
tura Südostschweiz treis publicaziuns
novas ella Biblioteca Aspermont a Cue-
ra. Presentai vegnan ils cudischs «Rac-
colta tardiva/Spätlese» da Theo Candi-
nas, «Der Steinbock war Zeuge» da Bru-
na P. Moehl e «Das letzte Hemd hat kei-
ne Taschen» da Georg Weber. – Cun sias
ovras litteraras ha il scribent romontsch
Theo Candinas scuvretg els onns siaton-
ta tabus religius e societars. En sia «Rac-
colta tardiva» presenta el ina selecziun
impressiunonta da poesias criticas satiri-
cas, denton era liricas ed amureivlas. La
versiun sinoptica tudestga ha igl autur
fatg sez. – Il roman «Der Steinbock war
Zeuge» da Bruna P. Moehl che ha viviu

suenter sia pensiun ell’America ed ha
publicau dus cudischs en engles lai us-
sa cumparer siu emprem roman en lun-
gatg tudestg. La historia che pren sia en-
tschatta igl onn 1272 e stenda in artg
entochen 1870. El center stat la minie-
ra «Silberberg», la historia dils Gualsers
el Grischun fuorma la basa inspiratori-
ca dil roman. – Il scolast secundar ed
anteriur deputau socialdemocrat Georg
Weber ha scret in roman criminal che
resda en moda tensiva da dispetas da fa-
miglia, commerci cun drogas e lischiva
da daners.

L’occurrenza ei publica ed entscheiva questa
sera allas 20.00 ella Biblioteca Aspermont che
sesanfla alla Via Aspermont 17 a Cuera.

Novas intervenziuns parlamentaras
Deputadas e deputads pretendan infurmaziuns da la regenza e da l’administraziun

■ (mc) Cun differentas intervenziuns
parlamentaras inoltradas en la ses-
siun da december tegnan deputadas e
deputads allerta la regenza e cha-
schunan da bler lavur a l’administra-
ziun. En ina incumbensa parlamentara
pretenda il medi e deputà Mathis Trepp
(ps Cuira) che las persunas che ston al-
lontanar e dismetter las restanzas d’as-
best ed autras materias toxicas vegnian
protegidas adequatamain. Malgrà ch’i
exista dapi 1990 in scumond general
d’applitgar asbest sajan anc oz lavurers
savens exponids a moda inadmissibla
als privels da sanadad tar las lavurs da
sanaziun. La pratica mussia ch’i dettia
in problem massiv da realisar las pre-
scripziuns legalas fixadas, damai ch’i
dettia nagins mecanissems da controlla.
Trepp e 33 consignataris pretendan che
la regenza stgaffeschia la basa legala per
ina protecziun cunter materias nu-
schaivlas sco asbest e PCB sco quai è gia
realisà en ils chantuns da Genevra e
Vad.

Perspectivas per l’economia
da guaud senza la resgia a Domat

En vista ad in concurs probabel da la res-
gia gronda a Domat sa dumonda depu-
tà Ernst Sax (pcd Sursaissa) – sustegnì da
55 collegas – tge influenza che quel haja
sin l’economia forestala dal Grischun.
En quest connex sa tschenta cunzunt era
la dumonda da l’avegnir dal project «Fie-
ra da laina radunda grischuna» e sia stra-
tegia da reunir tut ils acturs engaschads
e colliads cun l’economia forestala. L’in-
terpellant vul savair concretamain cun
tge instruments e cun tge mesiras la re-
genza quinta sustegnair ils possessurs da
guaud sin la fiera da laina che fiss engre-
viada senza la resgia a Domat per cun-
tanscher ina rentabilitad andanta dal
guaud grischun.

Cumpart d’abitaziuns primaras
tar abitaziuns tenor dretg vigl

Deputà Michael Pfäffli (pld Engadina
Ota) renda attents a la problematica da
la cumpart d’abitaziuns primara che
vegn pretendida tar la renovaziuns pli
grondas d’abitaziuns secundaras. Sin
fundament d’ina iniziativa inoltrada en
il circul d’Engiadina Ota pretendessan
gia midadas sco parcadis sutterrans, no-
vas repartiziuns da spazi entaifer ina abi-
taziun, il remplazzament d’in tetg plat
entras in tetg da sela, ina nova sulada sin
la plazza avant chasa u in nov ascensur
ina cumprart da 50 pertschient abita-
ziuns primaras e quai en tut las zonas da
bajegiar. El sa dumonda schebain l’ini-

ziativa cunterfetschia betg a la constitu-
ziun e fetschia era senn en ina regiun cun
bleras abitaziuns en il segment d’abita-
ziuns da chasas singulas e da villas. Pfäf-
fli suppona era ch’ina tala reglamenta-
ziun avessia consequenzas negativas per
il substrat da taglia sco era sin ils plazs da
lavur da la regiun pertutgada.

Taglia d’ierta denter fragliuns
Entant che la taglia d’ierta e la taglia sin
regal tranter conjugals e descendents di-
rects è vegnida stgassada vala ella anc adi-
na per iertas tranter fragliuns. Quella è
schizunt vegnida auzada da 4 sin 10 per-
tschient. Supplementarmain pon den-
tant era las vischnancas incassar ina ta-

glia d’ierta. Tut en tut muntia la taglia
d’ierta per la categoria menziunada a 15
pertschient. Sco quai che l’interpellant
Rico Stiffler (pbd Tavau) accenutescha
possia questa taglia vegnir considerada
per nungista sche il medem substrat da
taglia vegnia engrevià pliras giadas cun
taglia, per exempel sche dus fragliuns
senza descendenza moran curt in suen-
ter l’auter. Perquai vul el savair da la re-
genza tge pussaivladads legalas ch’ella ve-
sia per distgargiar la taglia d’ierta per fra-
gliuns.

Prolungaziun da la prognosa
da l’aura a la televisiun

Per Peter Giacomelli (pld Trin) è ina pro-

gnosa da l’aura precisa e fidada da gron-
da impurtanza per l’economia turistica
e cunzunt per il sport d’enviern. Il
temps che stat a disposiziun a Meteo
Schweiz da preschentar la prognosa a la
televisiun muntia a mo 2 minutas e 15
secundas e na possia uschia betg resgu-
ardar la situaziun meteorologica en il
Grischun cun sias particularitads regiu-
nalas. L’interpellant sustegnì da 94 col-
legas dumondan la regenza sch’ella saja
pronta da s’engaschar per ina prolunga-
ziun da la previsiun da l’aura per 90 se-
cundas.

Access electronic
al cudesch funsil

Deputà Reto Nick (pld Tschintg Vitgs)
constatescha che utilisaders professiu-
nals sco bancas etc. hajan en il Gri-
schun access direct al cudesch funsil
electronic en ils cirquits da Arosa, Gli-
on e Claustra. Sur il portal Terravis
possian ins retrair las infurmaziuns vu-
lidas. Nick e 58 consignants vulan
savair da la regenza co i stat cun il
schurmetg da datas, tge mecanissems
da controlla che èn pussaivels e daco
che l’uniun dals proprietaris da chasas
n’è betg vegnida orientada.

Adattaziun da la gulivaziun
dals custs da transport da rument

Deputà Jürg Kappeler (verd-liberal
Cuira) constatescha che la gulivaziun
dals custs da transport per il rument
sfalsifitgeschia ils custs effectivs per la
dismessa da rument e favuriseschia
tendenzialmain soluziuns cun lungs
viadis. Quai na saja ni ecologicamain
ni economicamain prudent. La regen-
za vegn supplitgada da far las midadas
necessarias da la lescha davart il schur-
metg da l’ambient. Kappeler vegn su-
stegnì da 27 deputads.

En la sessiun da december èn pliras intervenziuns persunalas vegnidas inoltradas en il cussegl grond. FOTO N. SIMMEN

■ GRISCHUN

Ils protests cunter Repower
cuntinueschan

(lq) Commembers da l’Uniun «Avegnir
enstagl carbun» han demonstrà ier en-
cunter la societad grischuna d’energia
Repower e sias intenziuns da sa partici-
par ad ovras da charbun. A Glion, Clau-
stra, Landquart, Cuvlignas/Küblis e Tu-
ritg èn els sa drizzads als emploiads da
Repower. Tenor ina communicaziun da
pressa dals opponents sajan ils collavura-
turs da l’interpresa vegnids envidads cun
figls sgulants d’esser critics envers ils pro-
jects da charbun. Ina gronda part dals

collavuraturs haja prendì encunter ils
figls sgulants a «moda neutrala». Pliras
persunas hajan signalisà ina posiziun po-
sitiva dentant reservada.

Repower vegn crititgà dapi intgin
temp da las organisaziuns per la protec-
ziun da l’ambient pervi da ses engascha-
ment en energia producida cun charbun.
La firma d’energia cun sedia en il Puschlav
fa part da l’ovra da charbun a Brunsbüt-
tel en il nord da la Germania sco er a Sa-
line Joniche en Calabria en Italia.

